
দূত! কি ঘটিল বল?—কোথা চণ্ডমুণ্ড?

চণ্ডমুণ্ড যবে রণে কি ভয় তোদের?”

সম্বরিয়া শ্বাস তবে কাতরে সুগ্রীব

কহিল;—"রাজন, সত্য কি ভয় মোদের

চণ্ডমুণ্ড যবে রণে। চণ্ডমুণ্ড প্রভো,

কোথা এবে?—দুই ভাই ত্যজেছে সংসার,

দেবগণ সহ রণে রুদ্রাণীর শেলে;

ভেঙ্গেছে দক্ষিণ বাহু আমাদের দেব।”

নত কৈল মুখ দূত সজল নয়নে।
বাড়ব অনল যেন জ্বলিল সাগরে;

জ্বলিয়া উঠিল কোপ শুম্ভের মানসে

শুনি রুদ্রাণীর নাম, দেবতাগণের।

ফুলিয়া উঠিল বুক, কাঁপিল অধর,

কুটিল হইল ভ্রূ; রোষে সিংহাসনে

চপেট আঘাত করি উঠি দাঁড়াইলা।

ঈষৎ নাড়িয়া ঘাড় লাগিলা কহিতে;—

"কি বলিলি, রে সুগ্রীব,—মৃত চণ্ডমুণ্ড?

বটে বটে তাই বটে, ভেবেছিলাম যা,

নৈলে, কেনবা পড়িবে, সে ধূম্রলোচন,

সামান্য নারীর করে। শঙ্করীরই ছল

বটে; দেবগণে লয়ে এসেছেন বুঝি

চণ্ডী দেখাইতে মোরে দানব-দলন-

